
«Bete egin nauen nobela da 'Ihes betea'» 

Gerra aurreko Alemania nazian kokatu du 'Ihes betea' nobela Anjel Lertxundik 
Ainara Gorostitzu  Donostia 

«Liburu hau idaztean Euskal Herriaz ere ari naiz hitz egiten, eta nitaz ari naiz hitz egiten, eta nire gizarteaz ari naiz hitz egiten». Baina Alemania nazian kokatu du bere nobela berria Anjel Lertxundik (Orio, 1948). Marraztu eta eraiki duen mundua gainera jausten zaion pertsonaiaren bizipena kontatu nahi izan baitu. «Boterearen ideologiarekin erabat egindako mutilari bere zirkunstantzia biologiko batek erabat hondoratzen dio ordura arteko bizikizun guztia. Haustura erabatekoa gertatzen da, eta hori kontatu nahi nuen nik». Ihes betea da nobelaren izenburua, eta Alberdaniak argitaratu du. 

Hamazazpi urteko mutila da Ihes betea liburuko protagonista, Werner. Gazte hitlerzalea da bera, gerra aurreko Alemanian. Bere kideko hitlerzaleekin batera era askotako indarkeriazko ekintzak egiten dituzte homosexualen, komunisten eta juduen kontra. Etxean, ordea, ez du berak nahi lukeen surik sumatzen Hitlerren alde, baina ez du gurasoak salatzeko adinako ausardiarik biltzen. Sekretu handi bat gordetzen diete senideek Wernerri: judua da. Sekretu horrek bizitza aldarazten dio gazteari. 

«Orain arte sistema oro-esplikatzaile batzuk genituen, dela ideologia edo dela erlijioa, non munduan nola jokatu esaten zitzaigun; baina sistema oro-esplikatzaile horiek erori zaizkigunean, momentuan-momentuan erabaki behar dugu nola jokatu». Hori bera gertatuko zaio pertsonaia nagusiari, «esplikazio totalitariotik bere esplikazioak momentuan-momentuan bilatu beharra tokatzen zaio». 

Wernerrek ihes egin beharko du, Alemaniatik Triestera, Triestetik Parisera, Paristik Marseillara eta Marseillatik Hendaiara. «Ihes fisikoa dago, baina ihesaldi horren barne prozesu guztia kontatu nahi da, barne bidaia; azken batean, ihes fisiko bat ez da ezertxo ere barnean ez badago ihesa bera sentitzen duen barne mugimendu bat». 

Ihes horretan, hainbat pertsonaia ezagutuko ditu protagonistak, besteak beste, Umberto Saba poeta eta narratzailea, Walter Benjamin kritikaria eta Joseph Roth idazlea, «nik asko estimatzen dudan nobelagilea». 

Baina zilegi al da ihes betea? «Hain zilegi da, non giza kondizioa baita. Bizitzak berak galderen aurrean jartzen du pertsonaia: 'Zergatik ni?'. Hori giza kondizioari dagokio». 

Liburua Alemania nazian kokatu izanak lan gehigarria ekarri dio egileari, baina literaturaz eta zinemaz baliatu da, besteak beste, hura ezagutzeko. Alta, liburua 36ko gerran eta Euskal Herrian kokatzea errazagoa izan zitekeela pentsa liteke, baina ez du hala uste egileak: «Alemania nazia ez zait egiten gerra zibila bezain arrotz; zoritxarrez, hura hemen gertatu zitzaizkigunak baino ezagunagoa zaigu». 

SUSPENSEA ETA HAUSNARKETA. Inazio Mujika Iraola editorearen hitzetan, Ihes betea «ekintza nobela bat da, suspense nobela, trama nobela, baina baita hausnarketa nobela ere, totalitarismoari eta esentzialismoari buruzkoa». Egilearen beraren hitzetan, horrekin guztiarekin batera, «Ihes betea, sinzeridade osoz, bete egin nauen nobela da. Zalantzak izan ditut idazte prozesuan, handik norakoetan, baina liburuaren osotasunean ez dut zalantzarik izan, eta satisfazio dezente eman dizkit. Azkeneko esaldia idatzi dudanean -orain dela 12-14 egun- pozik utzi ninduen liburu bat da». Asebetetze hori pertsonaien galeriak eman dio, besteak beste. «Niretzat gogoangarriak gertatzen diren pertsonaiak dira». 

Mujika Iraolak «plastikotasun handiko nobelatzat» jo du Ihes betea. Sentsualitatea bilatu du egileak: «Niretzat hiriak ez dira bakarrik jendearen bizilekuak, badira baita ere koadroak, usainak eta musikak. Elementu horiek inkorporatu ditut nobelan, sentsualitate bat ematen ahalegindu naiz pasarteen, pertsonaien eta tokien kontakizunean». 

Egiturari begira, nobela lineala da Lertxundiren azkenekoa, «oso flashback gutxi dago». «Testuaren organizazio eta egitura aldetik, beti ahalegindu izan naiz bide bihurriegiak erabiltzen, teknikaren izenean, eta benetan esaten dut, nobela lineal bat intriga gordeaz kontatzea errebuelta teknikoak egitea baino askoz ere zailagoa gertatzen dela askotan». 

Hizkeraren aldetik, berriz, «ustez, hizkera errazagoarekin» saiatu da Lertxundi, «niri zailagoa egiten zaidan hizkera errazagoarekin». Esperimentazio batzuekin ere ahalegindu da, «baina ez ditut aitortuko, irakurlea berehala ohartuko baita». Horrez gain, «ahalegin berezia» egin du elkarrizketetan. «Niri beti gustatu izan zait elkarrizketa nobelaren egituraren barnean eta kasu honetan elkarrizketa ez bisualizatzeko ahalegin berezia egin dut». 

Lertxundiren beste hainbat libururen oihartzuna agertzen da Ihes betea-n, «Kapitain Frakasa ihes baten historia da, ni ez nintzen horretaz konturatu baina hala da, eta Otto Pette ere bai, nahiz eta etxe batean dagoen, ihesaren ondoren». Horrez gain, paisaietan eta pertsonaien erlazioetan ere bada antzekotasunik. 

«Esplikazio totalitariotik, bere esplikazioak bilatu beharra tokatzen zaio protagonistari» 

«Alemania nazia ez zait egiten gerra zibilia bezain arrotz; zoritxarrez, hura ezagunagoa zaigu» 

